Legebiltzarreko Erregelamenduko 129. artikuluan ezarritakoa betez, hirigintza eta etxebizitzaren arloan urgentziazko neurriak hartzeko Foru Lege proiektuaren artikuluei aurkezturiko zuzenketak Nafarroako Parlamentuko Aldizkari Ofizialean argitara daitezen agindu dut. Proiektu hori 2009ko martxoaren 27ko 23. Nafarroako Parlamentuko Aldizkari Ofizialean argitaratu zen.

1. ARTIKULUARI
AURKEZTURIKO zuzenketak

1. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Bat atalari (35/2002 Foru Legeko 45. artikulua) gehiketa egiteko zuzenketa.

5. idatz-zatiko amaierako puntuaren ondotik “...hark emandako jarraibideekin bat” hitzak eta gero, honako testua gehitzea proposatzen dugu:

“Aldaketa horiek onetsi aurretik, Lurraldearen Antolamendu eta Etxebizitza Departamentuak Lurraldearen Antolamenduko Batzordeari jakinaraziko dio ebazteko gehienez ere 15 eguneko epea izanen duela. Ebazpena ez jakinaraztea, berriz, haien aldeko isiltasun positibo gisa ulertuko da”.

Zioak: Beharrezkotzat jotzen dugu aldaketa horiei buruz Lurraldearen Antolamenduko Batzordeak ematen duen ebazpenaren ahalmenari eustea.

2. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

1. artikuluko Bi atala kentzeko zuzenketa.

Hirigintza eta Etxebizitza arloko Presako Neurriei buruzko Foru Lege proiektuko 1. artikuluko Bi atala kentzea proposatzen dugu.

Zioak: 35/2002 Foru Lege indarduneko artikulu horren testuak erantzuna eman die aurreko planeamenduetan etxebizitzen kopurua handitzeko izan diren premiei, nabarmentzeko moduko arazorik gabe; proposatutako testuak, berriz, arazoak ekar ditzake Iruñerritik kanpoko udaletan eta etxebizitza mota batzuetan.

3. ZUZENKETA

NAFARROA BAI

PARLAMENTU-TALDEAK AURKEZTUA

1. artikuluko Bi atala (52. artikuluko 4. idatz-zatiko c) letra) kentzeko zuzenketa.

Zioak: Hitzartutako prezioaren tipologiarekin amaitzea. Tipologia horiek, izan ere, ez dute balio izan etxebizitza eskuratzeko premiari erantzuteko, eta araubide orokorrean edo prezio tasatuko araubidean ahaleginak eta baliabideak galtzeko balio izan dute.

4. ZUZENKETA

NAFARROA BAI

PARLAMENTU-TALDEAK AURKEZTUA

1. artikuluko Bi atala (52. artikuluko 4. idatz-zatiko a) eta b) letrak) aldatzeko zuzenketa. Honako testu hau izanen luke:

“a) Gutxienez ere etxebizitzetarako eraikigarritasun guztiaren 100eko 50 araubide orokorreko babes ofizialeko etxebizitzetarako erabiliko da.

b) Babes ofizialekoak ez diren gainerakoak, eraikigarritasun osoaren 100eko 70era iritsi arte gutxienez, prezio tasatukoak izanen dira, ondoko c) letran ezarritakoa gorabehera”.

Zioak: Horrenbestez, babesturiko etxebizitzaren ehunekoa handitu behar da, eskatzaile guztiek etxebizitza eskuratu ahal izatea bermatzen ez den bitartean.

5. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Bi atala aldatzeko zuzenketa.

Bi atalaren ordez honako testua jartzea proposatzen da:

“Bi. 52. artikuluan 1. eta 4. idatz-zatiak aldatu dira, eta testu hau izanen dute:

1. Udal plan orokorretan behar diren determinazioak sartu beharko dira, ziurtatzeko ezen, planeamenduaren behin betiko onespenetik hasi eta bederen hamar urteko epe baterako aurreikusitako etxebizitzetarako ahalmen berriaren 100eko 75, gutxienez, babes publikoko araubideren bati loturiko etxebizitzak eraikitzeko izan dadin, eta horien artean erdiak bederen babes ofizialeko etxebizitzetarako. Etxebizitzetarako erabilera horien finkapena zehaztu beharko da antolamendu egituratzailetik aterako den sektorizazioan, eta eutsi beharko zaio, gutxienekotzat harturik, udal planeamenduaren geroagoko aldaketetan. Lurzoruaren antolamendu xehekatua ezarriko duen planeamenduak edo hirigintza-kudeaketako tresnek finkatuko dute kasu bakoitzean zein diren etxebizitzetarako erabilera horiei atxikitzen zaizkien lurzatiak.

4. Artikulu honek aipatzen duen etxebizitza babestuaren gutxieneko estandarraren barne-banaketa honako hau izanen da:

a) Etxebizitza guztien 100eko 40 gutxienez babes ofizialeko etxebizitzak izanen dira.

b) Babes ofizialekoak ez diren gainerakoak, guztizkoaren 100eko 65era iritsi arte gutxienez, prezio tasatukoak izanen dira, ondoko c) letran ezarritakoa gorabehera.

c) Prezio tasatuko etxebizitza bakoitza prezio hitzartuko bi etxebizitzaz truka daiteke, honako muga honekin: arau honen aplikaziotik aterako den babes ofizialeko eta prezio tasatuko etxebizitzen kopurua ezin izanen da izan guztizkoaren 100eko 60 baino gutxiago.

Gainera, ondorio horietarako, erregelamendu bidez ezarri ahal izanen dira etxebizitza babestuen mota bakoitzerako azalera eraikien arteko gehienezko erlazioak”.

Zioak: Gure ustez beharrezkoa da babesturiko etxebizitzaren gutxieneko estandarra handitzea eta honako irizpideari eustea: etxebizitzak egiteko gaitasunaren handitzea planean aurreikusitako etxebizitzen gehieneko kopuruan aplikatzea.

6. ZUZENKETA

NAFARROA BAI

PARLAMENTU-TALDEAK AURKEZTUA

1. artikuluko Bi atala (52. artikuluko 6. idatz-zatia) aldatzeko zuzenketa. Honako testu hau izanen luke:

“6. Etxebizitza babestuaren gutxieneko estandarra betetzeari dagokionez, garapeneko arlo edo eremu berean bermatu beharko da. Gainera, Nafarroako Gobernuko... hura onesteko aurretiazko baldintza gisa”.

Zioak: Ez ditugu etxebizitza librea eta babesturikoa bereizi behar. Esperientziak erakusten digu guztiak mantentzea bideragarria eta komenigarria dela, banaketa-eremu edo -arlo guztietan.

7. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Bi atalari gehiketa egiteko zuzenketa.

Abenduaren 20ko 35/2002 Foru Legeko 52. artikuluaren 4. idatz-zatian d) letra berria gehitzea. Honako testua izanen du:

“d) Artikulu honetako 1. idatz-zatiak ezarritakoaren arabera babes araubideren bati loturiko etxebizitza-ahalmen berriaren % 50 bideratu beharko da, gutxienez, alokairuan emateko etxebizitzak eraikitzera”.

Zioak: Gure ustez, hirigintza garapen berrietan, alokairuko etxebizitza babestuetarako gutxieneko kopuru bat ezarri behar da.

8. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Hiru atala kentzeko zuzenketa.

Zioak: Gure ustez, abenduaren 20ko 35/2002 Foru Legean zuzkiduretarako eta zerbitzuetarako eremuei buruz indarrean dauden determinazioei eutsi behar zaie.

9. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

1. artikuluko Hiru atala kentzea proposatzen da (haren bidez, 35/2002 Foru Legeko 53. artikulua aldatzen da). Honako testua proposatzen dugu:

“Hiru. 53. artikuluan 5. eta 7. idatz-zatiak aldatzen dira, eta testu hau izanen dute:

5. Lurzoru urbanizagarri sektorizatuan eta/edo etxebizitzetarako hiri-lurzoru finkatu gabean, ibilgailuentzako aparkalekuen aurreikuspenean, gutxienez, bi plaza jarriko dira sestra gaineko edozein erabileratarako eraikinaren 100 metro koadro bakoitzeko, garajeetarako tokia kenduz; erabilera publikoko espazioetan, gutxienez, 0,7 plaza jarriko da etxebizitza bakoitzeko, eta plaza bat merkataritzako eta hirugarren sektoreko erabileretako 100 metro koadro bakoitzeko.

7. Lurzoru urbanizagarriko sektoreetan, nagusiki etxebizitzetarako erabiltzen direnetan, planeamenduak lur erreserba bat zehaztu beharko du udalez gaindiko ekipamenduaren izaerarekin; erreserba horrek 3 metro koadroko azalera izan beharko du, gutxienez, etxebizitzetarako eraikitako 100 metroko, orube izaerakoa; erreserba hori titularitate publikoko etxebizitzak eraikitzeko edo bestelako etxebizitza-erabileretarako kalifikatuko da.

Idatz-zati honetan aurreikusitako erreserbaren ondorioz eratzen den lurzatiaren azalera 300 metro koadrokoa edo txikiagoa baldin bada, kokatuta dagoen udalerriaren ondarean sartuko da, eta eremu libre publikoetarako erabili beharko du udal horrek”.

Zioak: Gure ustez, foru lege proiektuan planteatzen den aldaketa ez da beharrezkoa. Edonola ere, artikulu hori aldatu behar bada, hau ez da une aproposa, alde batera utzita proposatzen den testuak planteatzen duen doikuntza.

10. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA

Lehenengo artikulua aldatzeko zuzenketa, Hiru atalari (53.5 artikulua) dagokionez.

5. idatz-zatiko azken lerrokadak ondokoa xedatzen du:

“Sektorizatutako lurzoru urbanizagarrian eta/edo industriarako edo zerbitzuetarako erabilerako hiri-lurzoru finkatu gabean, erabilera anitzeko ekipamendurako azalera, antolatutako azalera guztiaren 100eko 4koa izanen da.”

Lerrokada hori 4. idatz-zatira aldatu behar da, c) letrako azken lerrokada gisa.

11. ZUZENKETA

NAFARROA BAI

PARLAMENTU-TALDEAK AURKEZTUA

1. artikuluko Hiru atala (35/2002 Legeko 53. artikuluko 6. idatz-zatia) aldatzeko zuzenketa. Honako testua izanen luke:

“6. Hezkuntza edo osasun ekipamendurako azalera..., udal plan orokorraren behin-behineko onespena baino lehen.

Erabilera anitzeko osasun edo hezkuntza arloko komunitate-ekipamenduko toki-sistemetarako azalera osoa ez da ezein kasutan izanen etxebizitza bakoitzeko edo etxebizitzetarako eraikitako 100 metro koadro bakoitzeko 15 metro koadrokoa baino txikiagoa.”

Zioak: Ekipamenduetarako erabilitako espazioaren guztizkoa bermatu egin beharra dago, zertarako erabiltzen den alde batera utzita.

12. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Bost atalean kenketa egiteko zuzenketa. 1. artikuluko Bost atalean jasotako 62. artikuluaren b) letraren aldaketa kentzea proposatzen dugu.

Zioak: Ez dugu ulertzen nola Nafarroako Gobernuak nahi duen xehetasunezko azterlan baten bitartez bideratu etxebizitzen tipologiaren aldaketa eta altueren antolaketa.

13. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

1. artikuluko Bost atalean jasotako 62. artikuluko 2. idatz-zatiaren aldaketa ordeztea proposatzen da. Hona testua:

“2. Xehetasun azterlanak soilik antolamendu xehakatua lehendik ezarrita daukaten espazioen gainean formulatu ahalko dira, edo udal plan orokor baten bitartez, edo plan partzial baten bitartez, edo plan berezi indardun baten bitartez, eta hirigintza aprobetxamendua edo azalera eraikigarria lursail batetik bestera aldatzeko erabili ahalko dira. Betiere, jatorrizko lurzatiko eta xede-lurzatiko aprobetxamenduen edo azaleren batura biek, aldaketa egin aurretik, batera zeukaten zenbateko bera izanen da. Beren xedearen ondoriozko determinazioak kenduta, xehetasun azterlanek ezin izanen dute indarra duten planeamendu-tresnen antolamendu xehakatuko determinaziorik aldatu eta, bereziki, ezin izanen dute beren esparruko lurrei dagokien hirigintza-aprobetxamendua handitu. Halaber, ezin izanen diete inola ere ez kalterik egin ez baldintzarik aldatu mugakide dituzten finkei”.

Zioak: Testu honekin gehiago zehazten dira xehetasun azterlanek eskaintzen dituzten aukerak, egungo inguruabarretan.

14. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Zazpi atalean jasotako 35/2002 Foru Legeko 70. artikuluko 4. idatz-zatiaren aldaketan testu-zati bat kentzeko zuzenketa.

Abenduaren 20ko 35/2002 Foru Legeko 70. artikulua aldatzen duen 4. idatz-zatiko testu hau kendu nahi da:

“Lurraldea okupatzeko estrategia eta eredua eta ituna hirigintzako udal plana tramitatzen den bitartean egokituz joon ahal izanen dira, jendaurrean egoteko prozesuaren eta txosten sektorialen arabera”.

Zioak: Egonkortasun handiagoa eman nahi zaio lurraldearen okupaziorako estrategia eta ereduari.

15. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

35/2002 Foru Legeko 73. artikulua aldatzen duen 1. artikuluko Bederatzi atala kentzeko zuzenketa.

Hirigintza eta Etxebizitza arloko Presako Neurriei buruzko Foru Lege proiektuko 1. artikuluko Bederatzi atala kentzea proposatzen dugu.

Zioak: Gaur egun, sektorizazio planen izapideak 71. artikuluari jarraituz egiten dira, eta horrenbestez, izapidetze sinplea dute. Hori dela eta, ezin dugu ulertu 70. artikuluaren bitartez izapidetu nahi izatea, hura konplexuagoa baita, Bederatzi atalean proposatutako salbuespenak gorabehera.

16. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Hamar atalean jasotako 74. artikuluko 1. idatz-zatiko a) letraren aldaketan gehiketa egiteko zuzenketa.

Abenduaren 20ko 35/2002 Foru Legeko 74. artikuluaren aldaketako 1. idatz-zatian a bis) letra berria gehitzea proposatzen dugu. Honako testua izanen du:

“a. bis). Hiru mila biztanle edo gutxiagoko udaletan, jendaurreko aldiarekin batera, hasiera batez onetsitako plana Lurraldearen Antolamendu eta Etxebizitza Departamentura igorriko da, hark planari buruzko bere txostena egin dezan. Hasierako onespenetik hamabost eguneko epean, udalak eskatuko du aipatutako txosten hori, baina jarduketa hori, bestela, planeamenduko tresnaren sustatzaileak berak zuzenean egin dezake.

Hilabeteko epea izanen da txosten hori luzatzeko, eskaera Ingurumen, Lurraldearen Antolamendu eta Etxebizitza Departamentuan aurkezten denetik, eta epe hori igarotzen bada txostena udalean jaso gabe, tramitea egintzat joko da. Txostena loteslea izanen da, indarrean dagoen legeriari egokitzeari dagokionez”.

Zioak: Gure ustez beharrezkoa da Lurraldearen Antolamenduko Departamentuaren kontrolari eustea 3.000 biztanle baino gutxiagoko udaletako plan partzialetan; izan ere, plan partzialak udal planean xehetasun guztiekin jasotako determinazio guztiak alda ditzake, homogeneizazio koefizienteak barne.

17. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

1. artikuluko Hamabi atala kentzeko zuzenketa. Atal horren bidez, 35/2002 Foru Legeko 78. artikuluko 3. idatz-zatia aldatzen da.

Hirigintza eta Etxebizitza arloko Presako Neurriei buruzko Foru Lege proiektuko 1. artikuluko Hamabi atala kentzea proposatzen dugu.

Zioak: Gure ustez, ez da beharrezkoa 78. artikuluari 3. idatz-zatia gehitzea. Izan ere, ezerk ere ez du eragozten determinazio xehakatuak sartzea indarreko arauen arabera, planeamendu jakin bat berrikusi edo aldatu nahi denean.

18. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA
1. artikuluko Hamalau idatz-zatian, aldatzea proposatzen den 35/2002 Foru Legeko 150. artikuluko a) letrako azken lerrokada kentzeko zuzenketa.

Zioak: Ez da beharrezkoa; izan ere, aprobetxamenduaren soberakinak eta akatsak behar bezala jasotzen ditu 35/2002 Foru Legeak, eta, hortaz, ez dago horiek zertan aldatu.

19. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

1. artikuluko Hamalau ataleko (35/2002 Foru Legeko 150. artikulua) a) letrako 2. eta 3. lerrokadak kentzeko zuzenketa.

Abenduaren 20ko 35/2002 Legeko 150. artikuluko a) letra aldatzen duen 1. artikuluko Hamalau ataleko a) letrako 2. eta 3. lerrokadak kentzea proposatzen dugu.

Zioak: Ez dugu uste egokia denik birzatiketa batek homogeneizazio koefizienteak aldatzea.

20. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

1. artikuluko Hamasei atala (35/2002 Foru Legeko bederatzigarren xedapen gehigarriaren 2. idatz-zatia) aldatzeko zuzenketa.

“...10 eguneko epean gehienez igorri beharrekoa” dioen lekuan,

“...30 egun naturaleko epean gehienez igorri beharrekoa” esan behar du.

Zioak: Edukiarekin ados bagaude ere, gure ustez toki entitateak txostena egiteko 10 eguneko epea ematea ez da nahikoa; gure ustez, arrazoizkoagoa da 30 egun naturaleko epea ematea.

2. ARTIKULUARI
AURKEZTURIKO zuzenketak

21. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

1. kapituluko 1. sekzioko 2. artikulua (“Etxebizitza zaharberritzeko dirulaguntzak”) aldatzeko zuzenketa.

Familiako dirusarerra ponderatuen tarteen taula berria erantsi dugu, IPREM halakoen arabera ezarriak.

2. artikulua. Etxebizitza zaharberritzeko dirulaguntzak.

1. Zaharberritzearen sustatzaile erabiltzaileei ematen zaizkien dirulaguntzak, Etxebizitzaren arloko Jarduketa Babesgarriak eta Etxebizitzetarako Eraikinen Sustapena arautzen dituen urtarrilaren 9ko 4/2006 Foru Dekretuan jasotakoak, honakoak izanen dira:

2. Aurreko portzentaje horiei 3 puntu gehituko zaizkie kategoria orokorreko familia ugarien kasuan, eta 6 puntu kategoria berezikoen kasuan.

3. Artikulu honen ondorioetarako, diruz lagundu daitezkeen kontzeptuen artean sartuko dira domotika instalatzea, barruko ateak edo zoladurak edo zoruak aldatu edo ordeztea, bai eta sukaldea eta bainugelak berritzeko lanak ere, ekintza hauetakoren bat behar dutenean: igeltserotza, iturgintza, elektrizitatea, eskaiola eta zoladuren edo/eta estalkien aldaketa, bai eta komunak eta bainuontziak, dutxak eta instalazio finkoa eskatzen duten sukaldeko altzariak aldatzea. Etxetresna elektrikoak erosteko edo konpontzeko, berriz, ez da dirulaguntzarik emanen.”

22. ZUZENKETA

NAFARROA BAI

PARLAMENTU-TALDEAK AURKEZTUA

2. artikuluko 1. idatz-zatia aldatzeko zuzenketa.- Etxebizitzak zaharberritzeko dirulaguntzak.

1. idatz-zatia (taula) aldatzea, “Familiaren dirusarrera ponderatuak. IPREM halakoak” aipamenari dagokionez. “3,5 halakotik 6,5 halakora bitarte” dioen tokian, hauxe esan behar du:

“3,5 halakotik 5 halakora bitarte”.

Zioak: Ondorio Askotako Errenta Adierazle Publikoaren 6,5 halako izatea gehiegi da laguntza publiko bereziei buruz hitz egiteko.

23. ZUZENKETA

NAFARROA BAI

PARLAMENTU-TALDEAK AURKEZTUA

2. artikuluko 1. idatz-zatia aldatzeko zuzenketa.- Etxebizitzak zaharberritzeko dirulaguntzak.

1. idatz-zatia (taula) aldatzea proposatzen dugu, “Dirulaguntzaren portzentajea”. Beste ehuneko bat gehitu behar da:

“% 25 antzinatasuneko 10 urte baino gehiago dituzten babes bereziko etxebizitzetarako eraikietan”.

Zioak: Etxebizitzaren tipologia eta haiek eraikitzeko eta erabiltzeko ezaugarriak direla eta, tratamendu berekia merezi dute.

24. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

II. tituluko 1. kapituluko 2. artikuluko 3. idatz-zatiaren ordez, honako testua jartzea proposatzen dugu:

“3. Artikulu honen ondorioetarako, diruz lagundu daitezkeen kontzeptuen artean sartuko dira domotika instalatzea, barruko ateak edo zoladurak edo zoruak aldatu edo ordeztea, bai eta sukaldea eta bainugelak berritzeko lanak ere, ekintza hauetakoren bat behar dutenean: igeltserotza, iturgintza, elektrizitatea, eskaiola eta zoladuren edo/eta estalkien aldaketa, bai eta komunak eta bainuontziak, dutxak eta instalazio finkoa eskatzen duten sukaldeko nahiz komuneko altzariak aldatzea. Etxetresna elektrikoak erosteko edo konpontzeko nahiz aurreko zerrendan jaso ez diren bestelako elementu eta jardueretarako, berriz, ez da dirulaguntzarik emanen.”

Zioak: Beharrezkotzat jotzen dugu sukaldeko eta komuneko altzariak sartzea, diruz laguntzeko elementu gisa. Izan ere, erreforma integralak egiten direnean, elementu horiek asko kaltetzen dira.

25. ZUZENKETA

NAFARROA BAI

PARLAMENTU-TALDEAK AURKEZTUA

2. artikuluan (“Etxebizitza zaharberritzeko dirulaguntzak”), 3. bis idatz-zatia gehitzeko zuzenketa:

Hauxe da proposatzen dugun testua:

“3. bis. Pirinioen Planean sartzen diren herrietan –Agoitzen eta Irunberrin izan ezik– ehuneko 60ra arte finantzatuko da landa eremu horretako berezko etxebizitzen edo eraikinen zaharberritzea, baldin eta etxebizitza babestuak egiteko xedez egiten bada.

Etxebizitza horien geroko adjudikazioa eta salmenta legeak baremo bakarrerako ezarritako irizpideen arabera eginen da, eta jarduketaren udalean erroldatutako eskatzaileentzako baremazio- eta lehentasun-irizpideak aplikatuko dira”.

Zioak: Herri horietan babesturiko etxebizitzen gabezia berariazkoa gertatzen da; aldi berean, tamaina handiko etxebizitzak daude, bertan bizitzeko eta zaharberritzeko zailak direnak.

26. ZUZENKETA

NAFARROA BAI

PARLAMENTU-TALDEAK AURKEZTUA

2. artikuluan (“Etxebizitza zaharberritzeko dirulaguntzak”), 3. ter idatz-zatia gehitzeko zuzenketa:

Hauxe da proposatzen dugun testua:

“3 ter. 300 biztanletik behera dituzten herrietako udaletan, hitzarmenak sinatu ahalko dira beren landa-etxeak zaharberritzeko zailtasunak dituzten jabeekin. Zaharberritze horren emaitza izanen da etxebizitza horiek zatitzea eta BOE bihurtzea. Prozesu horretatik ateratzen diren etxebizitzak baremo bakarraren sistemaz adjudikatuko dira, eta adjudikazio horretan herrian erroldatuei emanen zaie lehentasuna”.

Zioak: Itxita dauden edo bizigarritasun baldintzak betetzeko zailtasunak dituzten landa-etxebizitza askori konponbide bat ematea, gizartearen probetxurako.

3. ARTIKULUARI
AURKEZTURIKO zuzenketa

27. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

3. artikukuan, non 4/2006 Foru Dekretuari 87. bis artikulua gehitzen zaion, 87. bis artikulu berri horren 2. idatz-zatiaren ordez, honako testua jartzea:

“2. Aurrekontu babesgarriak, foru dekretu honen 78.2 artikuluan ezarritako mugak izan gabe, 4000 euroko zenbatekoa izanen du gutxienez, eta lan hauek hartuko ditu barne: barruko ateak edo zoladurak edo zoruak aldatu edo ordeztea, bai eta sukaldea eta bainugelak berritzeko lanak ere, ekintza hauetakoren bat behar dutenean: igeltserotza, iturgintza, elektrizitatea, eskaiola eta zoladuren edo/eta estalkien aldaketa, bai eta komunak eta bainuontziak/dutxak eta instalazio finkoa eskatzen duten sukaldeko nahiz komuneko altzariak aldatzea. Etxetresna elektrikoak erosteko edo konpontzeko nahiz aurreko zerrendan jaso ez diren bestelako elementu eta jardueretarako, berriz, ez da dirulaguntzarik emanen”.

Zioak: Beharrezkotzat jotzen dugu sukaldeko eta komuneko altzariak sartzea, diruz laguntzeko elementu gisa. Izan ere, erreforma integralak egiten direnean, elementu horiek asko kaltetzen dira.

8. ARTIKULUARI
AURKEZTURIKO zuzenketak

28. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

8. artikuluko 1. idatz-zatia (“Errentamendua mantentzeko laguntzak”) honako testuarekin ordeztea proposatzen dugu:

“1. Araubide bereziko babes ofizialeko etxebizitzak errentan hartuak dituztenek, IPREMa halako 1,7 baino diru-sarrera txikiagoak izanez gero, dagozkien dirulaguntzak jaso ahal izanen dituzte, hilabete horietan sei hilabeteko errenta ordaindu gabe baldin badute, gehienez ere, azken hamabi hilabeteetan ordaindu gabe utzi zuten lehenbizikotik kontatuta”.

Zioak: Helburua da errenta txikienak dituzten errentariei laguntza ematea.

29. ZUZENKETA

NAFARROA BAI

PARLAMENTU-TALDEAK AURKEZTUA

3. bis artikulu berria gehitzeko zuzenketa.- Alokairu publikorako erreferentziako zenbatekoa.

Hauxe da proposatzen dugun testua:

“8. bis artikulua. Alokairu publikoko araubideko etxebizitza baten adjudikazio-hartzaileek ordaindu beharreko diru-kopurua adjudikazioaren onuradun izan den pertsonaren edo izan diren pertsonen PFEZaren aitorpenaren oinarri likidoko dirusarrera garbien % 30i dagokiona izanen da. Nafarroako Gobernuak bi urtez behin berrikuspen bat eginen du, PFEZaren aitorpenari erreparatzeko”.

Zioak: Alokairua, jabetzapeko etxebizitzaren ordezko bide gisa, ordaintzeko moduko prezioen eta dirusarrerekin orekatuta dauden prezioen parametroetan kokatu behar da, jabetzaren bidearekin lehiakorra izateko.

30. ZUZENKETA

NAFARROA BAI

PARLAMENTU-TALDEAK AURKEZTUA

Beste artikulu bat, 8. ter, gehitzeko zuzenketa: “Egoera berezietarako jokabidea”

Hauxe da proposatzen dugun testua:

“8. ter artikulua. Ohiko erabilerarako lehenengo etxebizitza erosteko kontratatuta daukan hipoteka ordaintzeari ezin aurre egitearen ondorioz etxebizitza galtzen duten pertsonek, baldin eta etxebizitza haren prezioa BOE-en moduluaren bi halako baino gehiago ez bada, lehentasunezko eskubidea izanen dute alokairu-araubideko etxebizitza publiko bat eskuratzeko, beren egoerari dagozkien baldintza ekonomikoetan”.

Zioak: Saihestea pairatzen ari garen krisi egoera argiaren ondorioz beren etxebizitza galtzen duten pertsonak kale gorrian gera daitezen hura ezin ordaintzearen ondorioz.

9. ARTIKULUARI
AURKEZTURIKO zuzenketa

31. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

9. artikulua aldatzeko zuzenketa

Hona testua: “Foru lege honek indarra hartu aurretik Jabetzaren Erregistroan behar bezala inskribatutako birzatiketa proiektuetan aurreikusita dauden edo amaituta dauden etxebizitzen sustapen osatuei etxebizitza babestuen kalifikazioa eman ahalko zaie edo kalifikatuta dauden babes araubidea...”

Zioak: Gure ustez, beharrezkoa da bermatzea inongo etxebizitza babestu ez dela etxebizitza libre bilakatuko.

10. ARTIKULUARI
AURKEZTURIKO zuzenketak

32. ZUZENKETA

NAFARROA BAI

PARLAMENTU-TALDEAK AURKEZTUA

10. artikulua kentzeko zuzenketa.- Prezio mugatuko etxebizitza librea.

Zioak: Gobernuak era guztietako etxebizitza libreak sustatzearen eta erregulatzearen guztiz aurka gaude.

33. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

10. artikulua kentzeko zuzenketa.

10. artikulua kentzea proposatzen dugu.

Zioak: Egungo inguruabar ekonomikoetan ez dago justifikaturik prezio mugatuko etxebizitza libreen tipologia berri bat sortzea.

34. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

II. kapituluko 10. artikuluko 1. idatz-zatia aldatzeko zuzenketa.

“Burlata” ondoren, honakoa dio: “Zizur”

eta honakoa esan behar du: “Zizur Zendea”

Zioak: Iruñerriko herrien eta gainerakoen izenak zuzen ematea.

35. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA
Hamargarren artikuluko lehen idatz-zatiko bigarren lerrokadan ondokoa gehitzeko zuzenketa: “..., Olloki eta Arleta (Esteribar)”

36. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

II. kapituluko 10. artikuluko 1. idatz-zatian gehiketa egiteko zuzenketa.

“Zizur Nagusia” eta ondoren “Olloki eta Arleta” jartzea.

Zioak: Iruñerriko herrien eta gainerakoen izenak zuzen ematea.

37. ZUZENKETA

NAFARROA BAI

PARLAMENTU-TALDEAK AURKEZTUA

II. tituluko II. kapituluari (“Aldi baterako neurriak”) beste artikulu bat gehitzeko zuzenketa. 10. bis artikulua izanen da:

Hauxe da proposatzen dugun testua:

“10. bis artikulua. Hipotekari eusteko laguntza bereziak.

Krisi ekonomikoaren ondoriozko enplegu-galeratik edo familiako dirusarreretatik edo dirusarrera pertsonaletatik eratorritako arazoei aurre egiteko –eta horrenbestez, babestutako etxebizitza erosteko hipoteka-gastuei ezin ordaintzeari–, laguntzen funts bat sortuko da. Funts horren helburua izanen da hipoteka horien ordainketa geroratu ahal izatea.

Lege hau onetsi eta bi hilabeteko epean, Nafarroako Gobernuak haiek eskuratzeko baldintzak eta berariazko betebeharrak arautuko ditu, bai eta dirulaguntzen diru-zenbatekoa ere”.

Zioak: Krisiari aurre egiteko presako neurriei buruzko lege batean, krisiak pertsonengan dituen zuzeneko eraginetarako neurriak hartu behar dira.

38. ZUZENKETA

NAFARROA BAI

PARLAMENTU-TALDEAK AURKEZTUA

II. tituluko II. kapituluari (“Aldi baterako neurriak”) beste artikulu bat gehitzeko zuzenketa. 10. ter artikulua izanen da:

Hauxe da proposatzen dugun testua:

“10. ter artikulua. Hipoteka-abala.

Nafarroako Gobernuak finantza-entitateekin hitzarmenak eginen ditu, alokairuko etxebizitza babestu bat adjudikatu zaien pertsonei hipoteka-maileguak emateari buruz eta mailegu horietarako beharko diren baldintzei buruz.

Halaber, banku-entitateek BOE bat adjudikatu zaien pertsonei hipoteka-maileguak emateko zailtasunak daudenean, lanpostua galtzearen ondorioz edo dirusarrera mugatuak edukitzaren ondorioz, Nafarroako Gobernuak % 50erainoko abala emanen du.”

Zioak: Lanpostua aldi baterako galtzeak ez ditu frustratu edo mugatu behar etxebizitza duina izateko eskubidea.

39. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

II. tituluko II. kapituluari (“Aldi baterako neurriak”) beste artikulu bat gehitzeko zuzenketa. 10. quater artikulua izanen da:

“10. quater artikulua. Zenbait baldintzatarako salbuespenak.

Jendaurreko deialdia egin ondoren, eskatzaileen kopurua adjudikatu beharreko etxebizitza babestuena baino txikiagoa den sustapenetan, etxebizitza guztien edo batzuen adjudikazioa eman gabe gelditzen denetik urtebete iraganik, sustatzaileak eskatu ahal izanen dio etxebizitzaren arloko departamentu eskudunari eskatzaileak gehieneko diru-sarrerak frogatzeko betebeharra kontuan ez hartzeko, ez eta Nafarroako udalerri batean erroldatuta egoteko betebeharra ere.

Halakoetan, etxebizitzek babestuak izaten jarraituko dute, eta adjudikazio-hartzaileek ezin izanen dituzte jaso etxebizitza mota horietarako ezarritako laguntzak”.

Zioak: Neurri horrekin irtenbidea eman ahal zaie Nafarroako gainerako herrietan –etxebizitza babestuaren eskaria beteta egoteagatik– eskatzailerik ez duten etxebizitzei.

13. ARTIKULUARI
AURKEZTURIKO zuzenketa

40. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA
Hamairugarren artikuluko hirugarren idatz-zatia aldatzeko zuzenketa.

Ondokoa dioen tokian: “3. Bi kasuetan, errentan emateak edo saltzeak ez du ekarriko jasotako dirulaguntzak itzuli beharrik, eta ez da eskatuko errentariak etxebizitza babestua eskuratzeko gutxieneko baldintzak bete ditzan.”

Honakoa behar du: “3. Bi kasuetan, errentan emateak edo saltzeak ez du ekarriko jasotako dirulaguntzak itzuli beharrik, eta ez da eskatuko errentariak edo eskuratzaileak etxebizitza babestua eskuratzeko gutxieneko baldintzak bete ditzan.”

15. ARTIKULUARI
AURKEZTURIKO zuzenketak

41. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

15. artikulua aldatzeko zuzenketa.

15. artikulua aldatzea proposatzen da. Hona testu berria:

Babes ofizialeko etxebizitzak errentan emateko kontratuetan, foru lege honek indarra hartzen duenetik aurrera izenpetzen direnetan, sustatzaileak, kasuan kasuko fidantzaren berme osagarri gisa, eskatu dezakeen bakarra bankuko abala da, sei hilabeteko errenta adinakoa gehienez ere araubide orokorreko etxebizitzen kasuan, eta hiru hilabeteko errenta adinakoa gehienez ere araubide berezikoetan.

Zioak: Gure ustez bi muga horiek gehitu behar dira, errentamenduen tipologiaren arabera.

42. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

III. kapituluko 15. artikuluaren ordez honako testua proposatzen dugu:

“Babes ofizialeko etxebizitzak errentan emateko kontratuetan –etxebizitza horiek halakotzat kalifikatu badira Hirigintza eta Etxebizitza arloko Presako Neurriei buruzko Legeak indarra hartu ondoren-, sustatzaileak, kasuan kasuko fidantzaren berme osagarri gisa, eskatu dezakeen bakarra bankuko abala da, sei hilabeteko errenta adinakoa gehienez ere araubide orokorreko etxebizitzen kasuan, eta hiru hilabeteko errenta adinakoa gehienez ere araubide berezikoetan”.

Zioak: Une hauetan, behartsuenak babesteko beharra daukagu, alokairuko araubideko etxebizitza bat eskuratzeko premia dutenak. Horrenbestez, neurri honek bidea emanen luke egoera horretan dauden pertsona askok etxebizitza eskuratzeko. Hala eta guztiz ere, beharrezkotzat jotzen dugu errenta txikienak dituzten eskatzaileak bereiztea eta haiei babes handiagoa ematea.

16. ARTIKULUARI
AURKEZTURIKO zuzenketa

43. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

III. kapituluko 16. artikuluaren ordez honako testua proposatzen dugu:

“16. artikulua. Araubide orokorreko babes ofizialeko etxebizitzen kasuan, prezio tasatuko etxebizitzetan eta errentan emateko prezio itunduko etxebizitzetan, behin-behineko nahiz behin betiko kalifikazioa azken hamar urteetan lortu baldin badute, etxebizitza guztiak edo batzuk araubide bereziari atxikitzea eskatu ahal izanen da, eta errentan emateko erabiliko dira araubide berezi horretarako ezarritako modu eta baldintzetan, errentari horiek ere beste araubide horretakoentzat ezarritako dirulaguntzak jasotzeko aukera barne”.

Zioak: Helburua da errentamendurako bideratzen diren sustapenetan aldaketa erraztea.

17. ARTIKULUARI
AURKEZTURIKO zuzenketak

44. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

II. tituluko III. kapituluari (“Behin betiko neurriak”) beste artikulu bat gehitzeko zuzenketa.

Hau da artikuluaren testua:

“17. bis artikulua. Gizarte-abala etxebizitza babesturako.

Baimena ematen zaio Nafarroako Gobernuari gehienez ere 30.000.000 euro egiten duten abalak emateko, honako baldintza hauetan:

1. Abalaren esparrua. Abala eman ahalko da Nafarroako Foru Komunitatean den etxebizitza babestuen edozein mota salerosketa bidez eskuratzeko. Halaber, abalaren onuradunak izan ahalko dira babes ofizialeko etxebizitzen errentamendu-kontratu baten bidez adjudikazio-hartzaileak izateko aukera duten unitateak, haien aparteko inguruabar ekonomikoengatik aldi baterako ezinduta daudenean. Eta aparteko kasuetan, Nafarroako Gobernuak zehazten dituenak, egoera sozial bereziei erreparatuta.

2. Abalen onuradunak. Abal hau eskuratu ahalko dute babes ofizialeko etxebizitza baten adjudikazio-hartzaileak direnak, jabetza araubidean izan nahiz errentamendu kontratu baten bitartez. Horretarako, foru lege honek indarra hartzen duenetik 2011ko abenduaren 31 bitartean eskatu beharko dute hori.

3. Indarraldiaren gehieneko epea. Etxebizitza babestua salerosketa bidez eskuratzeko abalen indarraldiaren gehieneko epea izanen da aplikatzekoa den hipoteka-mailegua ematean ezartzen den bera. Babes ofizialeko etxebizitzak errentamenduan hartzeko abalen indarraldiaren gehieneko epea 5 urtekoa izanen da.

4. Eman beharreko abalen gehieneko zenbatekoa. Abalen gehieneko kopuruak ez du gaindituko jabetza araubidean hartzekoa den etxebizitza babestuaren tasazioaren % 80. Babes ofizialeko etxebizitzen errentamenduaren kasuan, ez du gaindituko errentamenduko prezioaren hiru hilabeteko prezioa.

5. Ahalmena ematen zaio Nafarroako Gobernuari abalen programa hori zuzenean nahiz Vinsa sozietate publikoaren bitartez kudeatzeko.

Zioak: Beharrezkotzat jotzen dugu artikulu berri hori sartzea.

45. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

III. kapituluan (“Behin betiko neurriak”) gehiketa egiteko zuzenketa.

17. ter artikulu berria (“Alokairu araubideko etxebizitzak eraikitzea”) gehitzea proposatzen dugu. Hona testua:

“17. ter artikulua. Etxebizitzaren arloan eskuduna den departamentuak titulartasun publikoko alokairu araubideko etxebizitzak eraikitzea sustatuko du, Lurzoru Publikoaren Foru Bankuaren lagapenetatik heldu diren eta erabiltzeko moduan dauden lurzoruetan, harik eta 2008-2011 urteetarako sinaturiko Etxebizitzaren aldeko Gizarte Itunean aurreikusitako 2.000ko kopurura iritsi arte”.

Zioak: Alokairuko etxebizitzen parke publiko bat sortu beharra dago, askotan jabetza-araubidean etxebizitza bat eskuratzea ezinezkoa duten askoren zailtasun ekonomikoen ondorioz gero eta handiagoa baita halakoen premia dutenak.

18. ARTIKULUARI
AURKEZTURIKO zuzenketak

46. ZUZENKETA

NAFARROA BAI

PARLAMENTU-TALDEAK AURKEZTUA

18. artikulua (“Ohiko etxebizitzan inbertitzeagatiko kenkaria, prezio libre mugatuko etxebizitza erosteko”) kentzeko zuzenketa.

Zioak: Gobernuak etxebizitza libreak sustatzearen eta erregulatzearen guztiz aurka gauden bezalaxe, etxebizitza libreko mota horretarako dirulaguntza fiskaletan tratamendu pribilegiatua ematearen aurka gaude.

47. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

18. artikulua kentzeko zuzenketa.

18. artikulua kentzea proposatzen dugu.

Zioak: Egungo inguruabar ekonomikoetan ez dago justifikaturik prezio mugatuko etxebizitza libreen tipologia berri bat sortzea; are gutxiago, ohiko etxebizitzan eginiko inbertsioarengatiko kenkaria, artikulu honetan ezartzen dena.

20. ARTIKULUARI
AURKEZTURIKO zuzenketak

48. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Gehitzeko zuzenketa.

III. tituluaren (“Zerga arloko neurriak”) barruan, 20. bis artikulua gehitzea proposatzen dugu, honako testuarekin:

“20. bis artikulua. Etxebizitza kontuaren epea zabaltzea.

Pertsona fisikoen errentaren gaineko zergaren Erregelamenduko 53. artikuluan ezarritako epea, bera iraungitzearekin ohiko etxebizitzarako inbertsioagatik kenkaria izateko eskubidearen galera dakarrena, hamar urtekoa izanen da.

Epe horren aplikazioak eragina izanen du 2000ko urtarrilaren 1etik aurrera ireki diren etxebizitza-kontuetan sartutako diru kopuruen gainean.

Etorkizunean, Nafarroako Gobernuak erregelamendu mailako arauen bidez erregulatzen ahalko du gai hau.

2008ko abenduaren 31n 53. artikuluan aipaturiko zortzi urteko epea iragan bada eta etxebizitza-kontuaren jabeak 2008ko urtarrilaren 1etik hasi eta foru lege honek indarra hartu arte kontutik diru-zenbateko batzuk erabili baditu ohiko etxebizitza lehen aldiz erostea edo zaharberritzea ez diren beste xede batzuetarako, epea hamar urteraino zabaldu ahal izateko aurrena data horietan erabilitako zenbatekoak itzuli beharko ditu, etxebizitza-kontu zaharrean edo, aurrekoa deuseztatu baldin badu, beste etxebizitza-kontu batean. Diru-itzulketa hori foru lege honek indarra hartu eta hiru hilabeteko epean gauzatu beharko da.

Itzulketa etxebizitza-kontu berri batean gauzatzen bada, aurreko etxebizitza-kontua deuseztatu delako, joko da etxebizitza-kontu berria aurrekoa ireki zen data berean ireki dela”.

Zioak: Kontua da ez kaltetzea etxebizitza-kontu baten bitartez aurrezki-ahaleginak egin baina etxebizitza babestua eskuratzerik izan ez dutenak, denbora franko iragan arren.

49. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Gehiketa egiteko zuzenketa. Haren bidez, % 5 igotzen da BOE eta PTE bat eskuratzeagatiko kenkaria, 2011-12-31ra arte.

20. ter artikulu berria gehitzea, honako testuarekin:

“20. ter artikulua. Ohiko etxebizitzan inbertitzeagatiko kenkaria, babesturiko etxebizitza kalifikatuak erosteko, babes ofizialekoak nahiz prezio tasatukoak izan.

Babes ofizialekotzat nahiz prezio tasatukotzat kalifikaturiko etxebizitzetan aplikatuko da, haien salerosketa kontratuak modu administratiboan bisatu badira foru lege honek indarra hartzen duenetik 2011ko abenduaren 31ra bitartean. Ekainaren 2ko 4/2008 Legegintzako Foru Dekretuaren bidez onetsitako Pertsona Fisikoen Errentaren gaineko Zergari buruzko Foru Legeko Testu Bateginari hogeita hamalaugarren xedapen gehigarria gehituko zaio, honako testuarekin.

Hogeita hamalaugarren xedapen gehigarria. Ohiko etxebizitzan inbertitzeagatiko kenkaria, babesturiko etxebizitza kalifikatuak erosteko, babes ofizialekoak nahiz prezio tasatukoak izan.

1. Ohiko etxebizitzaren inbertsioagatiko kenkariak, Testu Bategin honen 62.1 artikuluan aurreikusitakoak, dituen ondorioetarako, babes ofizialeko edo prezio tasatuko etxebizitzaren kalifikazioa jasotzeko baldintzak betetzen dituen etxebizitzaren erosleak zergaldian ordaindutako zenbatekoen kasuan, artikulu horren a) eta g) letretan ezarritako kenkarien portzentajeak ehuneko bost gehituko dira eta, beraz, 100eko 20koa, 100eko 23koa eta 100eko 35ekoa izanen dira, hurrenez hurren.

2. Lurraldearen Antolamendu eta Etxebizitza Departamentuak egiaztatuko du etxebizitzak babes ofizialeko nahiz prezio tasatuko etxebizitzaren kalifikazioa edukitzeko baldintzak betetzen dituela.”

Zioak: Beharrezko neurri bat da etxebizitzak eros daitezen sustatzeko; gainera, zuzeneko laguntza bat da etxebizitza babestua eskatzen dutenentzat.

50. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA
Gehitzeko zuzenketa.

“20. quater artikulua. Ekainaren 2ko 4/2008 Legegintzako Foru Dekretuaren bidez onetsi zen Pertsona Fisikoen Errentaren gaineko Zergari buruzko Foru Legearen Testu Bategineko hogeita zortzigarren xedapen gehigarria aldatzeko zuzenketa.

Hona Ekainaren 2ko 4/2008 Legegintzako Foru Dekretuaren bidez onetsi zen Pertsona Fisikoen Errentaren gaineko Zergari buruzko Foru Legearen Testu Bategineko hogeita zortzigarren xedapen gehigarriaren testu berria:

Hogeita zortzigarren xedapen gehigarria. Etxebizitzak Zaharberritzearen eta Eraginkortasun Energetikoari buruzko Plan berezia.

1. Ohiko etxebizitza zaharberritzeagatik zergaldian ordaindutako zenbatekoek ondoko tratamendua izanen dute ohiko etxebizitzako inbertsioagatiko kenkariaren kuotan pertsona fisikoen errentaren gaineko zergan, testu bategin honetako 62. artikuluan ezarritako eran, baldin eta bizileku eta hiri ondarea zaharberritzeari buruz legeak eskatutako baldintzak betetzen baditu eta hori dena Lurraldearen Antolamendu eta Etxebizitza Departamentuak emandako ziurtagiri bidez frogatzen bada:

Oro har, testu bategin honetako 62.1 artikuluko a) eta g) letretan ezarritako kenkarien ehunekoak % 3 igoko dira, eta, hurrenez hurren, % 18koa, % 21ekoa eta % 33koa izatera pasatuko dira.

Zaharberritzeko obrak energia-efizientzia hobetzeko neurriak jasotzen baldin baditu, testu bategin honetako 62.1 artikuluko a) eta g) letretan ezarritako kenkaria ehuneko bost igoko da, eta, hurrenez hurren, % 20koa, % 23koa eta % 35ekoa izatera pasatuko da.

Lurraldearen Antolamendu eta Etxebizitza Departamentuak egiaztatuko du, etxebizitzen zaharberritze babestuko espedienteen kalifikazio-zedulen bidez, obra horiek 2009tik 2011ra bitarte, biak barne, hasi izana, bai eta obra horiek energia-efizientziako neurriak jasotzen badituzte ere. Hasitako obratzat hartuko dira zaharberritze babestuko behin-behineko kalifikazioa 2009-01-01etik 2011-12-31ra bitarte eskatu eta eman den obrak. Erregelamendu bidez ezarri ahalko da, sektoreko araudi berariazkoan ezarri ere, zaharberritze obrek noiz jasotzen duten energia-efizientzia hobetzea.

2. Kenkari hori ez zaie aplikatuko etxebizitzak barrutik berritzeko aparteko dirulaguntzak dituzten obrei; dirulaguntza horiek Etxebizitzaren arloko jarduketa babesgarriak eta etxebizitzetarako eraikinen sustapena arautzen dituen urtarrilaren 9ko 4/2006 Foru Dekretuko 87 bis artikuluan jasotzen dira hain zuzen ere.”

21. ARTIKULUARI
AURKEZTURIKO zuzenketak

51. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

21. artikulua kentzeko zuzenketa.

21. artikulua kentzea proposatzen dugu.

Zioak: Gure ustez, Vinsa sozietate publikoari, sortzerakoan, eman zitzaion eginkizunari eutsi behar zaio; are gehiago eraikuntzaren sektorea krisian dagoen une hauetan, zeinetan Vinsak sustatzaile gisa bete behar duen egitekoa baliagarri gerta baitaiteke Nafarroan eraikuntzaren arloko enpleguak eta ekonomia berraktibatzeko.

52. ZUZENKETA

NAFARROA BAI

PARLAMENTU-TALDEAK AURKEZTUA

21. artikuluko 2. idatz-zatia aldatzeko zuzenketa. Hauxe da testu berria:

“2. Epe horretan, Vinsak babesturiko etxebizitza sustatzen jarraituko du, salerosteko araubidean, ezarritako baldintzak betetzen dituzten eskatzaile guztiei etxebizitza bat eskuratzea bermatzeko behar den adina. Hori guztia gainerako helburuak ahaztu gabe; bereziki alokairuko sistema publikoa sustatzea”.

Zioak: Vinsak etxebizitza publikoa sustatzen jarraitu behar du, haren premia dagoen bitartean.

53. ZUZENKETA

NAFARROA BAI

PARLAMENTU-TALDEAK AURKEZTUA

21. artikuluan 3. idatz-zatia gehitzeko zuzenketa.- Viviendas de Navarra, S.A. (VINSA).

Hauxe da proposatzen dugun testua:

“3. Zerga-hobari bat ezartzen da etxebizitzen errentarientzat, kontzeptu horrengatik kobraturiko alokairua dela eta. Honakoa izanen da hobari hori:

• ‑Hileko 10 euroz gorako alokairua etxebizitzako m2 erabilgarri bakoitzeko: 0 €

• ‑Hileko 10 euroko alokairua etxebizitzako m2 erabilgarri bakoitzeko: % 10eko kenkaria.

• ‑Hileko 9 euroko alokairua etxebizitzako m2 erabilgarri bakoitzeko: % 20ko kenkaria.

• ‑Hileko 8 euroko alokairua etxebizitzako m2 erabilgarri bakoitzeko: % 30eko kenkaria.

• ‑Hileko 7 euroko alokairua etxebizitzako m2 erabilgarri bakoitzeko: % 40ko kenkaria.

• ‑Hileko 6 euroko alokairua etxebizitzako m2 erabilgarri bakoitzeko: % 50eko kenkaria.

• ‑Hileko 5 euroko alokairua etxebizitzako m2 erabilgarri bakoitzeko: % 70eko kenkaria.

• ‑Hileko 4 euroko edo gutxiagoko alokairua etxebizitzako m2 erabilgarri bakoitzeko: % 90eko kenkaria”.

Zioak: Motibazioa ematea, zerga-salbuespenen bitartez, alokairu partikularrak merkatzeko.

54. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Titulu bat gehitzeko zuzenketa.

Beste titulu bat gehitzea proposatzen da. Eduki hau izanen luke:

“I. TITULUA. Etxebizitza eskuratzeko eskubidea aitortzeari, alokairuko etxebizitzari eta etxebizitza hutsei buruzko neurriak”.

Zioak: Beharrezkotzat jotzen dugu titulu berri hori sartzea.

55. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Artikulu bat gehitzeko zuzenketa.

Artikulu bat gehitzea proposatzen da. Hauxe da testua:

“X. artikulua. Xedea.

1. Foru lege honen funtsezko xedeetako bat da bertako biztanleek Nafarroako Foru Komunitatean etxebizitza duin eta egokia eskuratzeko duten eskubide subjektibo eta unibertsala bermatzea.

2. Etxebizitza eskuratzeko eskubide subjektiboa eta unibertsala erabiltzea bermatuko duen politika publikoen multzoa Nafarroako Foru Komunitateko administrazio guztiek eratuko dute eta exekutatuko dute.”

Zioak: Beharrezkotzat jotzen dugu artikulu berri hori sartzea.

56. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Artikulu bat gehitzeko zuzenketa.

Artikulu bat gehitzea proposatzen da. Hauxe da testua:

“X. artikulua. Eskubidearen titularrak.

Foru lege honetan etxebizitza eskuratzeko aitorturiko eskubidearen titularrak dira Nafarroako Foru Komunitatean bizi diren pertsonak, baldin eta gutxienez ere hiru urte badaramatzate etenik gabe erroldatuta Nafarroako edozein udaletan eta, orobat, Nafarroan Etxebizitzari Babes Publikoa emateari buruzko 8/2004 Foru Legeko III. tituluko 1. kapituluan etxebizitza babestua lortzeko ezarritako baldintzak betetzen badituzte”.

Zioak: Beharrezkotzat jotzen dugu artikulu berri hori sartzea.

57. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Artikulu bat gehitzeko zuzenketa.

Artikulu bat gehitzea proposatzen da. Hauxe da testua:

“X. Artikulua. Alokairuko araubideko etxebizitzen ondare publikoa.

1. Nafarroako Gobernuak bermatuko du Vinsa sozietate publikoak hurrengo zortzi urteetan 1.500 etxebizitza eginen dituela, gutxienez, urteko, alokairuan emateko; horrela, alokairuan emateko etxebizitzen ondare bat izanen da, eta foru lege honetako 1. artikuluan aitorturiko eskubideaz baliatzea ahalbidetuko da.

Nafarroako Gobernuak errentariei bermatuko die ordaindu beharreko alokairu babestuak ez duela dituzten dirusarreren % 30 gaindituko”.

Zioak: Beharrezkotzat jotzen dugu artikulu berri hori sartzea.

58. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Artikulu bat gehitzeko zuzenketa

Artikulu bat gehitzea proposatzen da. Hauxe da testua:

“X. Artikulua. Hutsik dauden etxebizitzak merkatuan jartzeko ekintzak.

1. Nafarroako Gobernuak foru lege honek indarra hartu eta urtebeteko epean hutsik dauden etxeen zerrenda eginen du. Horretarako, arau honek indarra hartu eta hiru hilabeteko epean, Gobernuak erregelamendu bat onetsiko du non etxebizitza hutsaren kontzeptua definituko duen eta errolda hori egiteko tresnak ezarriko dituen. Hutsik dauden etxebizitzen errolda egiterakoan, toki entitateek Nafarroako Gobernuari laguntzeko betebeharra daukate; horrenbestez, Gobernuari eskatutako informazio guztia helaraziko diote eta errolda egiteko beharrezkoak diren ekintzak gauzatuko dituzte.

2. Foru lege honek indarra hartu eta urtebeteko epean, Nafarroako Gobernuak Nafarroako Parlamentuari igorriko dio foru lege proiektu bat non zehaztuko baita etxebizitza hutsak alokairuan jarraraziko dituzten ekintzen eta politiken multzoa. Foru lege horrek jaso beharko dituen ekintzen eta politiken artean egon beharko dute, besteak beste, ekintza eta politika fiskalak eta desjabetzekoak”.

Zioak: Beharrezkotzat jotzen dugu artikulu berri hori sartzea.

xedapen gehigarriari
AURKEZTURIKO zuzenketak

59. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Xedapen gehigarri bakarra kentzeko zuzenketa

Xedapen gehigarri bakarra kentzea proposatzen da.

Zioak: Gure ustez ez dago justifikaturik zuzkiduretarako eta zerbitzuetarako ezarritako espazioak gutxitzea.

60. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Xedapen gehigarri bakarra aldatzeko zuzenketa.

“Xedapen gehigarri bakarra” dioen lekuan,

“Lehen xedapen gehigarria” esan behar du.

Zioak: Xedapen gehigarri bakarraren izena aldatu behar da, atal horretan bi xedapen berri gehitu direlako.

61. ZUZENKETA

UNIÓN DEL PUEBLO NAVARRO

PARLAMENTU-TALDEAK

ETA NAFARROAKO
DEMOKRATEN ELKARGUNEA

FORU PARLAMENTARIEN ELKARTEAK
AURKEZTUA
Gehitzeko zuzenketa.

“Bigarren xedapen gehigarria. Berandutza interesak.

Tributuei buruzko abenduaren 14ko 13/2000 Foru Lege Orokorraren 50.2.c) artikuluan aipatzen den berandutza korrituaren tasa, 2009ko urtarrilaren 1etik aurrera, 100eko 5 izanen da”.

62. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Gehitzeko zuzenketa.

Bigarren xedapen gehigarri berri bat eransten zaio, honako testuarekin:

“Bigarren xedapen gehigarria. Zaharberritze babestuko araubideko etxebizitzak.

2011ko abenduaren 31 arte, etxebizitzen zaharberritze babestuaren araubideko jarduketak eta haiei legozkiekeen laguntza ekonomikoak jaso asmoz, eraikinak edo etxebizitzak 12 urte edo gehiago izan behar ditu”.

Zioak: Beharrezkotzat jotzen dugu antzinatasun hori duten etxebizitzak sartzea, haien bizigarritasuna eta herritarren bizi-kalitatea hobetzeko, enplegua eta ekonomiaren suspertzea hobetzeaz gainera.

63. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Gehitzeko zuzenketa.

Hirugarren xedapen gehigarri berri bat eransten zaio, honako testuarekin:

“Hirugarren xedapen gehigarria. Zaharberritzeko laguntzak Pirinio alderako.

Pirinioen Garapenerako Plan Estrategikoan sarturiko udalen batean dauden eta eraikitzen bukatu zirenetik 50 urte baino gehiago dituzten etxebizitza-eraikinen zaharberritze-jardueretarako, Nafarroako Gobernuari dagokion neurrian, lehentasunez zaharberritu beharreko eremu deklaratutakoetan zaharberritze babestuko jardueretarako arauetan ezartzen diren laguntza ekonomikoak emanen dira”.

Zioak: Pirinioetako ibarren etxebizitzak zaharberritzea garestiagoa da, eraikinen tipologia dela eta.

xedapen iragankorrei
AURKEZTURIKO zuzenketak

64. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Lehenengo xedapen iragankorra kentzeko zuzenketa.

“Eraikigarritasuna handitzea eragiten duten planeamendu aldaketek bete beharreko baldintzak” izenburuko lehenengo xedapen gehigarria kentzea proposatzen dugu.

Zioak: Ez gaude ados eraikigarritasuna bidegabeki % 30eraino handitzearekin. Neurri hori jada urbanizatuta dauden sektore eta arlo jakin batzuei zuzenduta dago, eta horren onuradun bakarra haien sustatzailea da.

65. ZUZENKETA

SOCIALISTAS DEL PARLAMENTO
DE NAVARRA

PARLAMENTU-TALDEAK AURKEZTUA

Aldaketa egiteko zuzenketa.

Lehenengo xedapen iragankorraren testua ordezteka proposatzen da. Hona testua:

“Lehenengo xedapen iragankorra:

1. 35/2002 Foru Legeak indarra zuelarik izapidetutako planei dagozkien sektore edo unitateetan, edo etxebizitzen portzentajeari dagokionez hartan ezarritakoei egokitutakoetan, baldin eta haietan foru lege honek indarra hartzearekin banaketa parekaturako proiektuak behin betiko onetsi badira, planeamenduaren aldaketak onetsi ahalko dira, nahiz eta eraikigarritasuna edo/eta etxebizitzen kopuru handitzea eskatu, betiere determinazioak Lurraldearen Antolamenduari eta Etxebizitzari buruzko abenduaren 20ko 35/2002 Foru Legeko 53. artikuluko estandarrei egokitu beharrik gabe. Halere, beti honako baldintzak bete beharko dira:

a) Hirigintza aprobetxamendu homogeneizatuaren gehikuntzarik ez eragitea, ez eta erabilitako homogeneizazio koefizienteen aldaketarik ere.

b) Foru lege honek indarra hartu eta hurrengo hiru hilabeteetan aurkeztea onesteko.

c) Proposatutako eraikigarritasun gehikuntzaren 100eko 80, gutxienez, etxebizitza babestuak eraikitzeko erabiltzea.

2. Lurraldearen Antolamenduari eta Hirigintzari buruzko uztailaren 4ko 10/1994 Foru Legeak indarra zuelarik onetsitako planei dagozkien sektore edo unitateetan, ondoren ez badute bere egin gutxienez etxebizitzetarako ahalmen berriaren 100eko 50 etxebizitza babestuetarako erabiltzeko aurreikuspena, eraikigarritasuna handitzea –gehienez ere 100eko 15ekoa– dakarten aldaketak onetsi ahalko dira; edo, bestela, hektarea bakoitzeko 35 etxebizitza edo hektarea bakoitzeko 4.500 metro koadro eraiki bitarte, horien determinazioak Lurraldearen Antolamenduari eta Hirigintzari buruzko abenduaren 20ko 35/2002 Foru Legearen 53. artikuluan jasotako estandarretara egokitzeko beharrik gabe, betiere baldintza hauek betetzen badira:

a) Hirigintza aprobetxamendu homogeneizatuaren gehikuntzarik ez eragitea, ez eta erabilitako homogeneizazio koefizienteen aldaketarik ere.

b) Foru lege honek indarra hartu eta hurrengo hiru hilabeteetan aurkeztea onesteko.

c) Hirigintza aprobetxamendu homogeneizatuaren gehikuntzarik ez eragitea, ez eta erabilitako homogeneizazio koefizienteen aldaketarik ere.

3. Xedapen honetan aurreikusitako aldaketak Lurraldearen Antolamenduari eta Hirigintzari buruzko abenduaren 20ko 35/2002 Foru Legearen 74. artikuluan eta, dagokion kasuan, 45.5 artikuluan ezarritakoari jarraikiz tramitatuko dira. Nolanahi ere, aldaketaren espedienteak Lurraldearen Antolamenduari eta Hirigintzari buruzko abenduaren 20ko 35/2002 Foru Legearen 70.8 artikuluan, foru lege honen bidez emandako testuan, aipatzen diren txosten sektorialak eduki beharko ditu 15 egun naturaleko epean; epe hori eman gabe iraganik, txostena proposatutako aldaketaren aldekoa dela ulertuko da.”

Zioak: Gure ustez, hauxe da eraikuntzaren sektorea behin betiko onetsitako etxebizitzetarako poligonoetan eraikuntzaren sektorea berriz aktibatzeko benetako neurria, eta, gure ustez, proposatzen dugun testuak modu eraginkorragoan jasotzen du etxebizitza librea etxebizitza babestu bihurtzeko konponbidea.

Lehenengo xedapen iragankorreko 1. idatz-zatia aldatzeko zuzenketa. Testu hau izanen du:

“1. Foru lege honek indarra hartzean banaketa parekaturako proiektuak behin betikoz onetsita dituzten sektore edo unitateen kasuan, eraikigarritasuna handitzea –gehienez ere 100eko 20koa– dakarten aldaketak onetsi ahalko dira. Gehikuntza horren xedea izanen da etxebizitza librea babesturiko etxebizitza gisa kalifika dadin erraztea.... betiere honako baldintzak betetzen badira:

a) ...

b) ...

c) ...

d) Emaitza gisa ateratzen den eraikigarritasuna guztira gutxienez ere egokitzea foru lege honetan babesturiko etxebizitzarako ezarri den ehunekora; alegia, 100eko 70era (100eko 50 araubide orokorrekoa eta 100eko 20 tasatutako etxebizitzen araubidekoa).

e) Eraikigarritasunaren gehikuntza izanen da haren % 5 aplikatzea babesturiko etxebizitza gisa kalifikatzen den etxebizitza librearen % 10 bakoitzeko”.

Zioak: Eraikigarritasuna handitzea soilik justifika daiteke etxebizitza librearen kalifikaziotik babesturiko etxebizitzaren kalifikaziorako aldaketa errazteko eta konpentsatzeko.

Lehenengo xedapen iragankorreko 2. idatz-zatia aldatzeko zuzenketa. Testu hau izanen du:

“2. Lurraldearen Antolamenduari eta Hirigintzari... eraikigarritasuna handitzea –gehienez ere 100eko 10ekoa– dakarten aldaketak onetsi ahalko dira, etxebizitza librea babesturiko etxebizitza gisa kalifika dadin errazteko; horien determinazioak... betiere baldintza hauek betetzen badira:

a) ...

b) ...

c) ...

d) Babesturiko etxebizitza guztiek 100eko 50a gainditzea, eta eraikigarritasunaren gehikuntza osoa babesturiko etxebizitzarako erabiltzea.

e) Eraikigarritasunaren gehikuntza izanen da haren % 5 aplikatzea babesturiko etxebizitza gisa kalifikatzen den etxebizitza librearen % 10 bakoitzeko”.

Zioak: Eraikigarritasunaren gehikuntza hori soilik justifika daiteke babesturiko etxebizitzak egiteko.

Aldaketa egiteko zuzenketa.

Hirugarren xedapen iragankorraren testua ordeztea. Hona testua:

“Hirugarren xedapen gehigarria. Foru lege honek indarra hartzean izapidetzen ari diren planeamenduak.

Planeamenduaren berrazterketak edo aldaketak, bai eta foru lege honek indarra hartzeko unean Lurraldearen Antolamenduari eta Etxebizitzari buruzko abenduaren 20ko 35/2002 Legean ezarritakoaren arabera garatzen ari ziren tresnak, foru lege honen indarra hartu aurretik xedatutakoaren arabera izapidetzen jarraitu ahalko dira.

Zioak: Izapidetzen ari diren planeamendu guztiei trataera bera eman behar zaie.

zioen azalpenari
AURKEZTURIKO zuzenketak

69. ZUZENKETA

IZQUIERDA UNIDA DE NAVARRA-
NAFARROAKO EZKER BATUA

FORU PARLAMENTARIEN ELKARTEAK
AURKEZTUA

Zioen azalpena aldatzeko zuzenketa.

Zioen azalpena ondoko testuarekin ordeztea proposatzen dugu:

“ZIOEN AZALPENA

Nafarroako herritar guztiek etxebizitza duin eta egoki batez gozatzeko eskubidea daukate. Botere publikoek beharrezkoak diren inguruabarrak bultzatu eta bidezko arauak ezarriko dituzte, eskubide hori eragingarria izan dadin; eta, espekulazioa desagerrarazteko, interes orokorraren arabera arautuko dute lurraren erabilera. Konstituzioaren 47. artikuluan jasota dagoen arren, gizarte-edukia duten Konstituzioko hainbat manurekin gertatzen den bezala, gizarte-sektore zabalek zailtasun handiak dituzte etxebizitzarako eskubidea gauzatzeko, ordaintzeko moduko prezioa duen etxebizitza gutxi baitago.

Etxebizitza premia biziko ondasuna da. Hala eta guztiz ere, azken urteetan, krisi ekonomikoak eta higiezinenak eztanda egin aurretik, etxebizitza librearen prezioaren igoera etengabe, handi eta iraunkorrak argi adierazten zuen finantza-entitateentzat eta inbertsio-egile pribatuentzat etxebizitza, funtsean, espekulaziorako ondasun bat bilakatua zela, eta botere publikoak, horren aurrean, pasibotasunez jokatzen ari zirela.

Horrek, gaur arte, honakoa ekarri du: Nafarroako herritarren zati handi batek etxebizitzarik ezin eskuratzea eta etxebizitza duin eta egokiaz gozatzeko konstituzio-eskubidea ezin gauzatzea. Halaber, azken hamarkadan etxebizitza bat erosi dutenen zati handi batek finantza-presio handiaren pean erosi dute, eta hori dela eta, egungo krisiarekin batera, egoera ekonomiko oso zailean daude.

Horrenbestez, etxebizitzaren arloko politika publikoak guztiz beharrezkoak izan dira eta beharrezkoak izaten jarraituko dute: etxebizitza planak, babes ofizialeko etxeen sustapenak, dirulaguntzak eta sorospenak, lurzoru-ondare publikoak, hutsik dauden etxebizitzetan esku-hartzea edo alokairu soziala sustatzea.

Hala eta guztiz ere, gaur arte botere publikoek ez dute behar den intentsitateaz jardun merkatu libre espekulatiboan etxebizitza bat eskuratzeko modurik ez duten nafar askok politika publikoen babesean helburu hori bete dezaten.

Horregatik, gizarte-arazo larri honi aurre egiteko, jarrera proaktibo, erabakigarri eta errotikoa behar da. Etxebizitza beharrezko eta oinarrizko ondasun bat da edozein herritarrentzat, eta Administrazio Publikoak hura eskuratzeko betebeharra dauka. Botere publikoek interes orokorraren menpean egon behar dute; alegia, etxebizitzaren premia soziala asebete behar dute eta hura lortzeko behar diren baliabideak jarri behar dituzte. Etxebizitzaren prezioa “higiezinen burbuila” delakoari amaiera emateko beharrezkoa zen beherako joeran hasia da. Botere publikoek beherako joera hori sustatu behar dute, eta ez mugatu, etxebizitzaren merkatuko balioa kostu errealaren balioarekin orekatzeko hain zuzen ere. Horren bidez, azken urteetan merkatu horretan, sustatzaile eta eraikitzaileen onurarako izan diren alimaleko tarte espekulatiboak deuseztatuko dira.

Egoera horrekin batera, Nafarroan krisi finantzario eta ekonomiko oso handi bat pairatzen ari gara. Krisi horrek eragin du gure erkidegoan langabeziak % 90 gora egitea azken 18 hilabeteetan. Langabetu horietako ugari eraikuntzaren sektorekoak dira. Langabezi maila horrek, Nafarroako Gobernuak abiarazi dituen ekimen batzuk gorabehera, hazten jarraitzen du gure erkidegoan. Hori dela eta, foru lege honetan jasotako neurriek herritarren etxebizitzaren arloko premiei eta eraikuntzaren sektoreko lan-premiei erantzun nahi diete. Izan ere, sektore horretako indarrak etxebizitzak zaharberritzera eta alokairu babestuko etxebizitzak egitera bideratu nahi dira.

Horrenbestez, foru lege honetako lehenengo tituluan, etxebizitza eskuratzeko eskubidea aitortzeari buruzko zenbait egin beharreko arautzen dira, bai eta alokairuko etxebizitzari eta etxebizitza hutsei buruzko beste zerbait ere; horiek guztiak, izan ere, beharrezkoak dira etxebizitza duina eta egokia izateko herritarrek dituzten eskubideei erantzunen dien etxebizitza-politika berria garatzeko, bai eta Nafarroako eraikuntzaren sektorea birbideratzeko ere.

Lehenengo artikuluan ezartzen da etxebizitza eskuratzeko eskubidea eskubide subjektiboa eta unibertsala dela, eta, beraz, herritarrek Administrazioari eskubide horren betetzea juridikoki exijitzeko modukoa.

Botere publikoek, horrenbestez, gizarte-eskubide hori benetan gauzatzera zuzenduriko politikei behar duten lehentasuna eman beharko diete eta beharrezko baliabideez hornitu beharko dituzte politika horiek.

Laugarren eta bosgarren artikuluetan, alokairuari, etxebizitzaren arloko politika publikoen barrenean, bultzada askoz handiagoa ematen zaio. Aurrekoa oinarri, 4. artikuluan ezartzen da zortzi urtean 12.000 etxebizitza eraikiko direla alokairuan emateko, eta, bosgarren artikuluan jasotzen denez, babes araubideren bati loturiko etxebizitza-ahalmen berriaren gutxienez % 35 alokairuan emateko etxebizitzak izanen dira.

Era berean, hutsik dauden etxebizitzen multzo handia, etxebizitza guztien % 15 gutxi gorabehera, lehenbailehen atera beharra dago alokairuko etxebizitzen merkatura. Legeko 6. artikuluan arautzen da etxebizitza hutsen errolda eginen dela eta foru lege bat onetsiko dela, zeinak etxebizitza hutsak benetan alokairura ateratzeko jarduera publikoen multzoa arautuko baitu, jarduera fiskalak eta desjabetzekoak barne direla.

Foru lege honen bigarren tituluan jasotzen dira, besteak beste, etxebizitzak zaharberritzearen eta eraginkortasun energetikoaren arloko presako zenbait neurri, eraikuntzaren sektorearen jarduera birbideratu nahi dutenak murgilduta egon gareneko eredu ekonomiko jasangaitzak eragindako kolapso-egoeratik ateratzeko.

Azkenean, hirugarren tituluak hirigintzaren arloko zenbait neurri ezartzen ditu. Haien bidez bermatu nahi da politika publikoen exekuzioa eraginkorra izatea, bai eta kudeaketa arintzea ere. Bidenabar, gizarteak jarduera hori kontrolatzeko eta bertan parte hartzeko behar diren tresnak ere ezartzen ditu.”

Zioak: Gure ustez, zioen azalpena aldatu beharra dago.

Zioen azalpeneko 4. ataleko 3. lerrokada aldatzeko zuzenketa.

Ondokoa dioen tokian: “hamabost urte baino gehiago badituzte gutxienez...”

Honakoa behar du: “hamabi urte baino gehiago badituzte gutxienez...”

Zioak: Beharrezkotzat jotzen dugu antzinatasun hori duten etxebizitzak sartzea, haien bizigarritasuna eta herritarren bizi-kalitatea hobetzeko, enplegua eta ekonomiaren suspertzea hobetzeaz gainera.

